
SIDANG JEMAAH YANG DIRAHMATI ALLAH,

Bertakwalah kepada Allah SWT dengan melaksanakan segala perintah-Nya dan
meninggalkan segala larangan-Nya. Perbanyakkan berselawat ke atas Nabi Muhammad
SAW. Mudah-mudahan kehidupan kita sentiasa dalam rahmat Allah SWT. Berikan
sepenuh perhatian kepada khutbah yang akan disampaikan dan janganlah melakukan
perkara-perkara yang lagha seperti berbual-bual dan bermain telefon bimbit. Mudah-

mudahan khutbah ini akan memberi banyak pengajaran kepada kita semua.

Pada hari ini saya akan membicarakan khutbah bertajuk: “Warga Bertakwa, Negara

Sejahtera”.

Kita sudah memasuki Bulan Syaaban, yang bererti hanya tinggal lebih kurang 29 hari

sahaja lagi untuk kita memasuki Ramadan. Maka persiapkanlah diri kita dari sekarang

dengan segala kelengkapan untuk memasuki Madrasah Ramadan. Semoga kita semua

direzekikan untuk bertemu dengan Ramadan tahun ini. Insya-Allah.

SIDANG JEMAAH YANG DIKASIHI SEKALIAN,

Negeri atau negara yang diberkati ialah sebuah tempat yang penduduknya hidup dalam
keadaan harmoni, sejahtera, dan dilimpahi dengan nikmat daripada Allah SWT.
Keberkatan tidak hanya terletak pada kekayaan material, tetapi juga melibatkan
kebahagiaan, keamanan, dan keadilan yang dirasai oleh seluruh lapisan masyarakat. Bagi
kita umat Islam, kita berkeyakinan bahawa keberkatan sesebuah negeri atau negara itu

bergantung kepada keimanan dan ketakwaan penduduknya.

Mengambil maksud dari Surah al-A’raaf ayat 96 yang saya bacakan pada mukadimah
khutbah tadi, bahawa Allah SWT berfirman:

‘Dan (Tuhan berfirman lagi): Sekiranya penduduk negeri itu, beriman serta bertakwa,
tentulah Kami akan membuka kepada mereka (pintu pengurniaan) yang melimpah-limpah
berkatnya, dari langit dan bumi. Tetapi mereka mendustakan (Rasul Kami), lalu Kami

timpakan mereka dengan azab seksa disebabkan apa yang mereka telah usahakan”.

Menurut Syeikh Dr. Wahbah al-Zuhaili dalam Tafsir al-Munir, kenikmatan dan kebaikan
tersebut berupa hujan dan mengeluarkan segala nikmat dan kebaikan dari bumi seperti
tanam-tanaman, barang galian, harta benda dan sebagainya. Allah SWT juga akan
memberikan mereka ilmu pengetahuan untuk memahami sunnah-sunnah yang terjadi di
alam ini. Dengan kata lain, seandainya mereka beriman, nescaya Allah SWT akan
memudahkan untuk mereka segala bentuk kebaikan dari atas dan bawah mereka, dari diri
dan fikiran mereka. Hal ini menunjukkan bahawa iman yang benar merupakan faktor

kebahagiaan dan kemakmuran.

MUSLIMIN YANG DIKASIHI SEKALIAN,

Sesebuah negeri yang makmur dan sejahtera memiliki ciri-ciri seperti;

1. Keadilan dan Kesaksamaan
Sebuah negeri yang diberkati mestilah mempunyai sistem pentadbiran yang adil
dan saksama. Adil dengan maksud, pemimpin berintegriti dan rakyatnya sentiasa

patuh kepada undang-undang. Dari Abu Said al-Khudri radhiallahu anhu, bahawa
Rasulullah SAW bersabda:

Maksudnya: “Sesungguhnya manusia yang paling dicintai Allah Azza wa Jalla dan
yang paling dekat tempat duduknya pada hari kiamat ialah pemimpin yang adil,
manakala manusia yang paling dibenci oleh Allah dan paling jauh tempat duduknya

pada hari kiamat ialah pemimpin yang zalim”. (Hadis riwayat Imam at-Tirmidzi)

2. Kemampanan Spiritual dan Fizikal
Kepesatan dan kemajuan sesebuah negeri hendaklah seiring dengan mampannya
keimanan dan amalan hidup beragama. Tidak ada nilainya jika negeri itu maju,
tetapi rakyatnya jauh terpesong dari landasan Allah SWT atau hidup dalam
kemaksiatan dan kemungkaran yang ditegah oleh Allah SWT. Kedua-dua aspek ini

sangat penting untuk melahirkan rakyat yang sejahtera secara holistik.

3. Toleransi Dalam Kepelbagaian
Kepelbagaian yang wujud dalam sesebuah negeri atau negara merupakan
sunnatullah yang menunjukkan Maha Bijaksananya Allah SWT. Sungguhpun kita
berkeyakinan tinggi kepada akidah Islam yang tulus, ia bukanlah penghalang
kepada kita untuk berinteraksi dan berbuat baik kepada penganut agama lain yang

menghuni di negeri ini. Allah SWT berfirman dalam Surah al-Mumtahanah ayat 8:

Maksudnya: “Allah tidak melarang kamu daripada berbuat baik dan berlaku adil
kepada orang-orang yang tidak memerangi kamu kerana agama (kamu), dan tidak
mengeluarkan kamu dari kampung halaman kamu; sesungguhnya Allah mengasihi

orang-orang yang berlaku adil”.

MUSLIMIN YANG DIMULIAKAN,

Setiap negara ada jantungnya. Bagi Malaysia, Wilayah Persekutuan diumpamakan seperti
jantung yang memiliki peranan terpenting dalam memacu kestabilan dan kesejahteraan
negara seluruhnya. Dengan kerjasama dan komitmen erat antara Kerajaan Persekutuan
dan Kerajaan Negeri, negara ini dapat terus berkembang pesat dan berdiri teguh dari

aspek ekonomi, kesejahteraan sosial, pendidikan, teknologi dan sebagainya.

Maka, bersempena Sambutan Hari Wilayah Persekutuan 2025 yang disambut pada 1
Februari setiap tahun, marilah pertama-tamanya, kita menzahirkan rasa syukur atas
segala nikmat kurniaan Allah SWT dengan tetap tekun melaksanakan segala perintah-
Nya, meninggalkan segala larangan-Nya dan berterusan melaksanakan amar makruf dan

nahi munkar. Allah SWT berfirman dalam Surah at-Taubah ayat 71:
[ td ~ //a// T > /,/9 });9/ }{Z’ P {); 259"/
ﬁJ\ OF Osews JJJ»J\»\) G e 2008 AL Gl 55300 &

- & <4
w P

> C .- 2 S >
- -~ K 9 S- % - - < ..¢9/: = _ S
OLw\iéfﬁw&J\ 25255 A0 o ks DEEN 0355 TIEN 2,245

S

Maksudnya: “Dan orang-orang yang beriman, lelaki dan perempuan, setengahnya
menjadi penolong bagi setengahnya yang lain; mereka menyuruh berbuat kebaikan, dan
melarang daripada berbuat kejahatan; dan mereka mendirikan solat dan memberi zakat,
serta taat kepada Allah dan Rasul-Nya. Mereka itu akan diberi rahmat oleh Allah;

sesungguhnya Allah Maha Kuasa, lagi Maha Bijaksana”.

Marilah juga kita teguhkan mentaliti kita untuk terus mempertahankan semangat
kebersamaan warga dan meningkatkan kerjasama yang erat dalam kalangan masyarakat
bagi memacu pembangunan Wilayah Persekutuan khususnya yang serba moden, lestari,
maju dan sejahtera serta buat Negara Malaysia. Bersama-samalah kita memelihara
keindahan dan kebersihan negeri dan negara ini seluruhnya.

Justeru, mengakhiri khutbah pada hari ini, saya rumuskan beberapa kesimpulan;

Pertama: Keimanan dan ketakwaan kepada Allah SWT merupakan elemen terpenting
dalam meraih keberkatan dan rahmat dari Allah SWT.

Kedua: Pembangunan fizikal yang diusahakan hendaklah seiring dengan kesejahteraan
spiritual iaitu tentang keyakinan dan amalan hidup beragama supaya ia akan berperanan
memandu masyarakat kepada jalan yang benar lagi diredhai.

Ketiga: Setiap pihak berperanan penting dalam memastikan kesejahteraan negara dan
ingatlah juga bahawa setiap kita akan dihitung amalan dan perbuatan ketika hidup di dunia

ini.

Renungkanlah firman Allah SWT dalam Surah ar-Ra’du ayat 11:

Maksudnya: “Bagi tiap-tiap seorang ada malaikat penjaganya silih berganti dari
hadapannya dan dari belakangnya, yang mengawas dan menjaganya (dari sesuatu
bahaya) dengan perintah Allah. Sesungguhnya Allah tidak mengubah apa yang ada pada
sesuatu kaum sehingga mereka mengubah apa yang ada pada diri mereka sendiri. Dan
apabila Allah menghendaki untuk menimpakan kepada sesuatu kaum bala bencana
(disebabkan kesalahan mereka sendiri), maka tiada sesiapapun yang dapat menolak atau
menahan apa yang ditetapkan-Nya itu, dan tidak ada sesiapapun yang dapat menolong

dan melindungi mereka selain daripada-Nya”.

KHUTBAH KEDUA

Ya Allah! Ampunilah segala dosa kami. Bantulah umat Islam yang tertindas di mana-mana
jua terutamanya buat saudara kami di Palestin. Ya Allah! Berilah mereka kekuatan dan
kemenangan dalam menghadapi musuh, Sesungguhnya hanya Engkau Yang Maha
Berkuasa. Ya Allah! Perbaikilah segala urusan kami dan urusan-urusan yang memberi
kebaikan kepada umat Islam. Satukanlah hati kami seluruh umat Islam dan singkirkanlah
perpecahan yang timbul dalam kalangan kami. Ya Allah! Limpahkanlah rahmat-Mu ke atas
kami dan jangan jadikan kami termasuk orang-orang yang terhalang dari nikmat-Mu. Ya
Allah! Angkatlah dan jauhkan kami dari kemurkaan-Mu, marabahaya, bala bencana,
kesengsaraan, kemarau, banjir, kezaliman, kesesatan, gempa bumi, angin ribut yang
membinasa, kejahilan, baik yang nyata mahupun yang tersembunyi. Ya Allah! Bimbinglah
kami ke jalan yang Engkau redhai. Hanya kepada-Mu jua Ya Allah, tempat kami mengadu

dan memohon pertolongan.

- s s P s P Ry . - Ao o
.Ju\ Slde 13y e 521 3y T Ll G L]

S35 S Jzaall puorss 6538 o G5 oy sl 2 2+
S CI s U

o 3 SEe . oF sar 3356 o 0loles ce se 550

,,QM Az o oJlly (55 dan e oS3 <3 S ﬁum\ 1,536
s S0 o Sror So_r-

.dMLé)Ludﬂb C}f\ 4.\3‘;_,\5



